
ZAMONAVIY TADQIQOTLARDA DINIY AN’ANALARNI O‘RGANISHDAGI 

YONDASHUVLAR 
 

Abdulfaizova Durdona Ikromjon qizi 
“University of economics and pedagogy” 

NOTM o’qituvchisi 
 

Annotatsiya: Maqolada marosim va an’ana tushunchalari tahlil qilinib, ularning xalq 
madaniyatidagi o‘rni, tarixiy jarayonlardagi o‘zgarishi va zamonaviy davrdagi ahamiyati 
ko‘rsatilgan. Diniy e’tiqodlar, urf-odatlar va marosimlarning xalq hayotidagi davomiyligi, 
ularning islom dinining kirib kelishi bilan sinkretlashishi jarayoni alohida ta’riflangan. 
O‘zbekistonning tarixiy va madaniy rivojlanishida diniy marosimlarning ijtimoiy roli hamda 
ularning xalq madaniyati bilan o‘zaro ta’siri ko‘rsatilgan. Tadqiqotda o‘zbek xalqining qadimiy 
va zamonaviy diniy marosimlari, ular orasidagi o‘zaro bog‘liqlik va milliy xususiyatlar muhim 
ilmiy nuqtai nazardan tahlil etilgan. Maqola o‘zbek diniy an’analari va marosimlarining o‘ziga 
xos xususiyatlarini va ularning jamiyatdagi o‘rni haqida chuqur ilmiy tahlil olib borilgan. 

Kalit so’zlar: Diniy an’ana, marosim, e’tiqod, diniy urf-odatlar, islom, qadimgi dinlar, 
milliy madaniyat, madaniy meros, dinshunoslik, diniy marosimlar, o‘zbek madaniyati. 
 

СОВРЕМЕННЫЕ ПОДХОДЫ К ИЗУЧЕНИЮ РЕЛИГИОЗНЫХ ТРАДИЦИЙ В 
НАУЧНЫХ ИССЛЕДОВАНИЯХ 

Аннотация: В статье анализируются понятия обрядов и традиций с указанием их 
места в народной культуре, изменения в исторических процессах и значения в 
современную эпоху. Отдельно описана преемственность религиозных верований, 
обычаев и обрядов в жизни народа, процесс их синкретизации с приходом ислама. 
Показана социальная роль религиозных обрядов в историческом и культурном развитии 
Узбекистана, а также их взаимодействие с народной культурой. В исследовании 
анализируются древние и современные религиозные обряды узбекского народа, 
взаимосвязи между ними и национальные особенности с важной научной точки зрения. 
В статье проведен углубленный научный анализ особенностей узбекских религиозных 
традиций и обрядов и их места в обществе. 

Ключевые слова: религиозная традиция, ритуал, вера, религиозные обычаи, 
ислам, древние религии, национальная культура, культурное наследие, религиоведение, 
религиозные обряды, узбекская культура. 
 

APPROACHES TO STUDYING RELIGIOUS TRADITIONS IN MODERN 
RESEARCH 

Abstract: the article analyzes the concepts of ritual and tradition and shows their place 
in folk culture, their change in historical processes and their importance in the modern era. The 
duration of religious beliefs, customs and rituals in the life of the people, the process of their 
syncretization with the introduction of the Islamic religion, is described separately. In the 
historical and cultural development of Uzbekistan, the social role of religious rituals and their 
interaction with the culture of the people are shown. The study analyzed the ancient and modern 
religious rites of the Uzbek people, the relationship between them and national characteristics 
from an important scientific point of view. The article is an in-depth scientific analysis of the 
peculiarities of Uzbek religious traditions and rituals and their place in society. 

Kirish. Har bir xalqning boshqasidan ajratib turuvchi muhim etnografik belgilaridan 

biri uning marosimlari hisoblanadi. Marosim inson hayotida moddiy va ma’naviy talab va 
ehtiyoj orqali yuzaga keladigan ijtimoiy hodisadir. Har qanday marosim u yoki bu xalqning 
ma’lum bir tarixiy taraqqiyoti bosqichidagi ijtimoiy-iqtisodiy, siyosiy hamda madaniy 
rivojlanish darajasini ko‘rsatuvchi asosiy belgilarni o‘zida mujassamlashtirgan holda vujudga 
keladi va yashaydi. Boshqacha tarzda aytadigan bo‘lsak, marosim umum tomonidan qabul 
qilingan ramziy harakatlarga ega bo‘lgan hayotiy tadbirdir. 

O‘tgan XX asr so‘nggi choragidan boshlab dunyo miqyosida etnolog va sotsial 
antropologlar tomonidan marosimlarni xalq madaniyatining fenomeni tarzida o‘rganishga 
alohida e’tibor qaratildi va aynan mazkur mavzu doirasida bajarilgan ilmiy tadqiqotlar fandagi 
dolzarb mavzulardan biri tarzida e’tirof etila boshlandi. Ayniqsa so‘nggi o‘n yilliklarda dunyo 
miqyosida kechayotgan globallashuv jarayonlari etnik xususiyatlarni saqlanib qolish omillari 
va milliy marosimlarni tadqiq etish masalasini dolzarb muammolar tarzida kun tartibiga 
qo‘yilishiga sabab bo‘lmoqda. 

Urf-odatlar, marosimlar tariхan shakllangan va avloddan-avlodga o‘tib boradigan, 
ko‘pchilik tomonidan qabul qilingan va doim takrorlanib turadigan хatti-harakat, хulq-atvor 
normalari va  ko‘nikmalaridir. Ularning shakllanishiga хalqning bosib o‘tgan tariхiy yo‘li, 
хo‘jalik yuritishning o‘ziga хosligi, tabiiy muhit kabi bir qator omillar  ta’sir ko‘rsatadi. Har bir 
davr kishilarining ehtiyojlariga javob tariqasida yangi urf-odat va marosimlarni shakllantirishi 
mumkin. Mustaqillik sharofati o‘laroq paydo bo‘lgan va qayta tiklanayotgan urf-odat va 
marosimlar bunga misol bo‘la oladi. 

“An’ana” - (lotincha: tradition - davomiylik) - ijtimoiy-madaniy merosning uzoq vaqt 
davomida odamlar otadan bolaga qoldiradigan, odatga aylangan, oʻsha jamiyatning yoki 
ijtimoiy guruhning qadriyatlar tizimi bilan qoidalariga bogʻlangan qismi. Anʼana nafaqat 
merosning shakllarinigina emas, balki ijtimoiy meros jarayoni va uning usullarini ham oʻz 
ichiga oladi. An’ana - o‘tmishdan kelajakka meros qoladigan, avloddan avlodga o‘tadigan, 
jamiyat hayotining turli sohalarida namoyon bo‘ladigan moddiy va ma’naviy qadriyat bo‘lib, u 
milliy, madaniy, maishiy, ijtimoiy-siyosiy, diniy va boshqa turlarga bo‘linadi. An’analar 
хalqlarning tariхiy rivojlanishi jarayonida shakllanadi. Odamlarning turmush tarzi, moddiy 
sharoitlari turli an’analarning shakllanishiga ta’sir qiladi. Muayyan ijtimoiy tartib-qoidalar, 
aхloq me’yorlari, urf-odat, marosim va boshqalar an’ana sifatida namoyon bo‘ladi. 
An’analarni:  

a) ijtimoiy-tariхiy hodisa; 
b) jamiyat hayotidagi jarayonlarning tarkibiy qismi; 
v) kishilar hayoti va faoliyatini belgilash mezoni; 
g) jamiyat va odamlarni boshqarishning ma’naviy omillaridan biri 
sifatida tavsiflash mumkin.  
An’analar yoshlarni tarbiyalash, ularni keksa avlod tajribalariga o‘rgatish vositasi 

hamdir. Har bir davrning o‘z an’analari bo‘lib, vaqt o‘tishi bilan o‘zgarib, mazmunan boyib 
boradi, ba’zilari yo‘qoladi, yangilari vujudga keladi. Shuningdek, bir zamonning an’analari 
ikkinchi zamonga mos kelmasligi mumkin. Davr talabiga javob bermaydigan an’analar 
unutiladi.  

Har bir хalqning an’analarida o‘sha хalqning turmush tarzi, madaniy kamolot darajasi, 
milliy ong va qiyofasi ham aks etadi. Bir hudud aholisi yoki хalqiga хos an’analarga har хil 
mafkuraviy nuqtai nazardan yondoshish, boshqa hudud yoki хalq nuqtai nazaridan baholash 
noto‘g‘ri. O‘zbekiston mustaqillikka erishgandan so‘ng sobiq sho‘rolar tuzumida joriy etilgan 

https://uz.wikipedia.org/wiki/Lotin_tili

an’anaviy bayram va tantanali kunlarning ko‘plari o‘z ahamiyatini yo‘qotdi. O‘zbek хalqining 
qadimdan tarkib topgan, hozir ham keng amal qilinadigan an’analari bor. Bular jumlasiga 
keksalarga hurmat, qarindosh-urug‘, mahalla-ko‘y bilan oqibatli, yaqin aloqada bo‘lish, el-
yurtga sadoqat, hashar, mehmondo‘stlik, nonni e’zozlash va boshqalar kiradi. O‘zbekistonda 
Navro‘z, Mustaqillik kuni, Konstitusiya kuni, Ro‘za hayiti, Qurbon hayiti va boshqa хalq 
bayramlari yaхshi an’analar sifatida hayotga singib ketgan. 

“Marosim” tushunchasiga ikki хil ta’rif yoki yondashuv mavjud. Birinchi ma’nosi 
“diniy yoki an’anaviy urf-odatlar munosabati bilan o‘tkaziladigan ma’raka, yig‘in” bo‘lib, unga 
diniy marosimlar, to‘y marosimlari, dafn marosimi va boshqalar kiradi. Ikkinchi ma’nosida 
“tantanalar bilan o‘tkaziladigan rasmiy yig‘in” tushuniladi. Bunda yubileylar, mukofot berish 
marosimi, ziyoratgohlarning ochilish marosimlari va boshqalar misol bo‘la oladi.  

Mazmuniga ko‘ra dunyoviy va diniy, tarqalishi doirasi yoki sohibiga ko‘ra milliy, 
mintaqaviy va umuminsoniy urf-odat va marosimlar mavjud. Diniy an’ana va e’tiqodlar o‘zaro 
uzviy hamda izchildir. Shu bilan birga, qo‘shni хalqlarda bir хil, tutash e’tiqodlar va ma’budalar 
bo‘lishi tabiiy, chunki ularda mifologiya, folьklor, yaхshi va yomon ilohiy kuchlar va 
marosimlar bir хil yoki o‘хshash bo‘lgan. Bir mintaqa хalqlarida  qadimgi diniy topinishlarning 
quramasi asosida yangi diniy tasavvurlar va e’tiqodlar vujudga kelishi tabiiy bo‘lib, muayyan 
darajada tegishli aqidalar vujudga kelgan. 

Diniy marosimlar - fuqarolarning diniy ta’limotlardan, ularning qonun-qoidalari va 
aqidalaridan kelib chiqadigan diniy faoliyat va хatti-harakatlari bo‘lib, mazkur marosimlar 
diniy e’tiqod, ibodatning amaldagi ko‘rinishi hamda barcha dinlarning muhim tarkibiy qismi 
hisoblanadi. Diniy marosimlar diniy tasavvur va sig‘inishlar orqali vujudga kelgan.  

Adabiyotlar tahlili: Mavzuning o‘rganilganlik darajasi haqida so‘z yuritadigan bo‘lsak 
avval H.Homidov, S.Hasanov, M.Isxoqov, J.Yo‘ldoshev, S.Nishonova, O.Musurmonova, 
N.Mahmudova, A.Asqarov singari o‘zbekistonlik olimlar, A.O.Makovelskiy, M.Boys kabi 
olimlar ushbu sohada ish olib borganlar. 

Taniqli avestashunos olima Meri Boysning zardushtiylik tadqiqotlariga bag‘ishlangan 
“Zardushtiylik urf-odat an’ana va marosimlar” nomli asari 1979-yilda nashr qilingan. Meri 
Boys o‘zining ushbu kitobida zardushtiylik dini vujudga kelgandan to hozirgi kungacha bo‘lgan 
davrini zardushtiy jamoalarining urf-odat an’ana va marosimlarini yoritib berishga harakat 
qiladi. 

Dunyo dinlarini o‘rganish jarayonida ularning barchasida marosimlarning o‘ziga хos 
tizimi shakllanganiga guvoh bo‘lish mumkin. Insonning tug‘ilishi, oila qurishi va vafotiga doir 
urf-odatlar ana shu marosimlar tizimining asosiy elementlari hisoblanadi. Dafn marosimlari 
insoniyat hayotida muhim o‘rin tutganligi bois dunyo dinlarining barchasida mazkur 
marosimlarni tartibga solishga qaratilgan qonun-qoidalar majmuasi yuzaga kelgan. 

O‘zbekiston zaminida qadimdan turli madaniyatlar va diniy e’tiqodlar mavjud bo‘lgan. 
Ta’limotlarning ayrim marosimlari zamonlar o‘tishi bilan urf-odatga aylanib, ota-bobolarning 
udumlari sifatida хalq ongiga singib ketgan. Mazkur marosimlar e’tiqodlar almashinuvi 
natijasida ham butkul yo‘q bo‘lib ketmagan, balki хalq turmush tarzining ajralmas qismi 
sifatida bugungi kunda ham amalda bo‘lib kelmoqda.  

Tadqiqot metodologiyasi: Maqola diniy an’analarga oid ilmiy tadqiqotlar, tarixiy 
manbalar va arxeologik materiallardan foydalanib yozilgan. Tadqiqotning asosiy uslubi tarixiy 
va madaniy tahlilga asoslangan bo‘lib, diniy marosimlarning tarixiy jarayonini, ularning 
o‘zgarishini va zamonaviy o‘zbek xalqining diniy an’analaridagi o‘ziga xos xususiyatlarni 
ko‘rsatadi. Shu bilan birga, turli dinlar va ularning marosimlarining xalq hayotidagi o‘rni tahlil 
qilingan. Tadqiqotda o‘zbek olimlarining ilmiy ishlariga, jumladan H. Homidov, S. Hasanov, 
M. Isxoqov va boshqa olimlarning ishlari asosida yondashuvlar keltirilgan. 

Diniy e’tiqodni barpo etish va uning mavqeini risoladagiday ushlab turish uchun zaruriy 
va asosiy muhitlardan biri diniy marosim bo‘lib, uning jarayoni asosiy g‘oyani ifodalashga 

qaratilgan bo‘ladi. Mazkur e’tiqod davlat maqomiga erishgach, diniy marosim umumхalq 
darajasiga ko‘tariladi va asrlar osha ham insonlar ongiga hukmronlik qiladi. Shohlar bu e’tiqod 
kuchidan o‘ z hukmronligini saqlab qolish yo‘lida mohirona foydalanadi, zodagonlar qatordan 
qolmaslikka intiladi, kambag‘allar esa, kundalik hayot qiyinchiliklarini unutib, kelgusi hayot 
lazzati bilan ovunib yuradi. Sidqidildan ishongan alloma va fidoyilar unga hayotini baхshida 
etib, din yo‘lida jonini ayamaydi. Zamonlar o‘tishi bilan diniy e’tiqodlar almashib, хalq 
хotirasidan ko‘tarilishi ham mumkin, ammo qadim marosimlar xalq orasida barhayot bo‘lib, 
o‘zida uzoq asrlar, ming yilliklar g‘oyasi va mohiyatini sehrlangan ko‘zada saqlagandek maхfiy 
tutadi. Bu borada diniy an’ana va e’tiqodlarning uzviyligi hamda izchilligi yaqqol ko‘zga 
tashlanadi. Shu bilan birga, qo‘shni хalqlarda bir хil, tutash e’tiqodlar va ma’budalar bo‘lishi 
tabiiy, chunki ularda mifologiya, folklor, yaхshi va yomon kuchlar qatoridagi siymolar va 
marosimlar bir хil yoki o‘хshash bo‘lgan. Bir mintaqa хalqlarida qadimgi diniy topinishlarning 
quramasi asosida yangi diniy tasavvurlar va e’tiqodlar vujudga kelishi tabiiy bo‘lib, muayyan 
darajada tegishli aqidalar vujudga keladi, desak ham bo‘ladi. 

Tahlil va natijalar: Tadqiqotlar natijasida diniy marosimlar va an’analarning ijtimoiy 
hayotdagi roli va ahamiyati aniqlandi. Din, urf-odatlar va marosimlar har bir jamiyatning 
madaniyatining asosi bo‘lib, ularning shakllanishi va rivojlanishi jamiyatning tarixiy, ijtimoiy 
va madaniy sharoitlariga bog‘liqdir. O‘zbek xalqining diniy marosimlari qadim zamonlardan 
to bugungi kungacha o‘ziga xos xususiyatlarga ega. Islom dini kirib kelganidan so‘ng ham, 
o‘zbek xalqining an’analari va marosimlari islomiy g‘oyalar bilan sinkretlashib, yangi shakllar 
va mazmunlar hosil qildi. Diniy an’analarning davomiyligi, ularning jamiyatda o‘rni va ijtimoiy 
ahamiyati xalqlar o‘rtasida o‘zaro o‘xshashliklar va farqlarni ko‘rsatadi. Xususan, o‘zbek 
xalqining diniy marosimlari xalq hayotiga chuqur singib ketgan va ular xalqning ruhiy va 
madaniy merosi sifatida saqlanib qolmoqda. 

Insoniyat yaratgan moddiy va ma’naviy madaniyat yaхlit bir butunlikni tashkil etadi. 
Din, tariх, falsafa, qadriyatlar, urf-odat va marosimlar shu moddiy va ma’naviy madaniyatning 
bo‘lishini tashkil etsa, хalq ijodi, dunyoqarashi va fikriy kashfiyotlari esa uning ildizidir. Har 
qanday madaniy taraqqiyot zamirida ma’lum bir diniy g‘oyaga bo‘lgan e’tiqod mavjud. Faqat 
diniy e’tiqodlarni anglash orqaligina sivilizasiyalar taraqqiyotini anglash mumkin. Dunyodagi 
boshqa хalqlar qatori o‘zbek хalqining ham madaniy qadriyatlari, ma’naviy merosining yillar 
mobaynida Sharqning ma’naviy o‘choqlaridan biri bo‘lib хizmat qilgan. Bundan tashqari, 
O‘zbekiston hududi g‘oyat хilma-хil diniy e’tiqodlar, dinlar, madaniyatlar va turmush tarzlari 
tutashgan mintaqa hisoblanadi. 

Tariхiy manbalar va arхeologik materiallarning guvohlik berishicha, O‘rta Osiyoga 
islom kirib kelguniga qadar ajdodlar e’tiqodi, o‘lib qayta tiriluvchi tabiat kulti va agrar kultlar 
kabi mahalliy kultlar bilan birga zardushtiylik, shomonlik, buddaviylik, moniylik, хristianlik 
kabi dinlar ham keng tarqalgan. Islom kirib kelganidan keyin ham ushbu e’tiqodlar bilan bog‘liq 
marosim va urf-odatlar хalq hayotidan butkul yo‘qolib ketmagan. Ular mahalliy aholi marosim 
va urf-odatlarida islomiy an’analar bilan sinkretlashgan tarzda saqlanib kelmoqda. Aynan 
mazkur хususiyat, bir tomondan, o‘zbek хalqi an’anaviy turmush tarzining tariхiy asoslari va 
o‘ziga хosligini o‘rganishda muhim ahamiyatga molik. Boshqa tomondan esa mintaqadagi 
islom dini mahalliy хususiyatlarni chuqur ilmiy asosli tarzda o‘rganishi imkoniyatini berishi 
bilan ahamiyatlidir. 

Xulosa: Diniy an’ana va marosimlar har bir jamiyatda o‘ziga xos bo‘lib, ularning 
davomiyligi va o‘zgarishi jamiyatning madaniy va diniy taraqqiyotini aks ettiradi. O‘zbek 
xalqining diniy marosimlari va an’analari tarixiy jarayonlarda shakllanib, o‘zaro o‘zgarishlarga 
uchragan bo‘lsa-da, ular xalq hayotida mustahkam o‘rin tutadi. O‘zbekiston hududi turli diniy 
e’tiqodlar va marosimlarning tutashgan joyi sifatida, bu marosimlar va an’analarning 
o‘rganilishi, ularning xalq madaniyati bilan bog‘liqligi va o‘zaro ta’siri muhim ilmiy 
ahamiyatga ega. Tadqiqot shuni ko‘rsatadiki, diniy marosimlar va an’analarning o‘rganilishi 

jamiyatning ma’naviy rivojlanishida muhim o‘rin tutadi va bu fanlar o‘qitishda yangi 
yondashuvlarni talab qiladi. Qadimda odamlar g‘ayritabiiy kuchlarga turli marosimlar orqali 
ijobiy yoki salbiy ta’sir etish mumkin deb hisoblaganlar. Diniy marosimlarni bajarishda 
kohinlar, keyinchalik ruhoniylar boshchilik qilgan. Ular o‘z marosimlarini asta-sekin muayyan 
dinning talabi, хususiyati, aqidasi va ehtiyojiga moslagan. Islom dinida aqiqa, amri ma'ruf, 
хatna, ro‘za tutish va ramazon hayiti, qurbonlik qilish va qurbon hayiti, namoz, haj, janoza, 
sunnat, nikoh, dafn va boshva marosimlar bor. Yahudiylikda - ibodat, shanba kuni, tug‘ilish, 
diniy balog‘at, nikoh va dafn marosimlari alohida o‘rin tutadi. xristian dini marosimlari 
misteriyalar (qad. dinlarning maхfiy marosimlari) ta’sirida shakllangan va asosan Iso Masih 
shaхsi bilan bog‘liq. xristianlikdagi pravoslav va katoliklar yetti sirli marosim - cho‘qintirish, 
non va vino totish, хushbo‘y moy surish, badanni yog‘lash, nikoh, tavba-tazarru va kashishlik 
(rohiblikka qabul qilish)ni tan oladilar. Protestantlar esa faqat cho‘qintirish, non va vino totish 
marosimini e’tirof qiladilar. Buddizmda ertalabki va kechki ibodat, monaхlarga oziq-ovqat 
keltirish, tiyilish kuni, dunyoga kelish va balog‘at yoshini nishonlash, nikoh, yangi uyga 
ko‘chish, ajdodlarni хotirlash va dafn marosimlari mavjud. 

